
ՍԵՎԱՆ ՀԱՄԱՅՆՔԻ ԶԻՆԱՆՇԱՆԸ

Սևան համայնքի զինանշանը ամփոփում է Սևանի տարածաշրջանին բնորոշ առանձնահատկությունները, ժամանակով թելադրված պահանջները:

Հասկապսակ արևը /արևափայլքի տարեկան տևողությունը Սևանում 2650 ժամ/ կիսաշրջազգեստի մեջ է առել անծայրածիր հորիզոնը, Գեղամա լեռնաշղթան, Սուրբ Աստվածածին և Սուրբ Կարապետ եկեղեցիները, լիճն ակոսող կոհակները` դրանք դարձնելով մի ամբողջություն:

Սևանա լճի ափը երիզում են քաղաքի խորհրդանիշերը` գիր ու դպրություն, ստեղծագործ աշխատանք, զենքով նվաճված խաղաղություն: 

«Հանգիստ առած» սուրը խորհրդանշում է անցյալ դարի 90-ական թվականներին Արցախյան հերոսամարտի սևանցի մասնակիցներին, որոնցից շատերն իրենց արյամբ նվաճեցին հաղթանակը:

Ցորենի հասկով ամփոփվում է խաղաղ օրերի աշխատանքը:

Կանաչ 3 տերևի միասնությամբ ամբողջանում է քաղաքի անցյալը, ներկան և ապագան` 3 սերունդների հերթագայությամբ, որը նաև ուսման, աշխատանքի ու խաղաղության վավերագիրն է:

Եռալեզու «Սևան» անվանումը, որ տեղակայված է զինանշանի ստորին մասում, քաղաքի` մեծ աշխարհին հայտ ներկայացնելու խորհրդանիշն է:    

Սևանի զինանշանի ընտրությունը կատարվել է մրցութային կարգով 1997թ-ին` Սևանի հիմնադրման 155 և հանրապետական ենթակայության քաղաքի կարգավիճակ ստանալու 30-ամյակնների առթիվ:

Սևանի Օրհներգը
Խոսք` Հ. Բեգլարյան
Երաժշտություն` Վ. Սարգսյան
Ականջդ` ձայնի լճի, 
Աստղերին թիկնած խաղաղ. 
Հրաշք մարգարիտ, իմ Սևան, 
Ժամանակն` ավազ, դու` մաղ:

Բագինից հին մինչ խաչքար,
Արգիշտից մինչ Երկաթ, 
Անցել ես ճամփան դժվար, 
Կռվել, եղել միշտ անգայթ:

Դու գիր սիրեցիր և բրիչ,
Եվ լույս ոգի նյութի տեղակ, 
Նաիրյան հողի կաղնի, 
Հավերժի ճամփորդ քաղաք:

Եվ զավակներդ, իմ Սևան,
Արևն են սիրում, պաշտում խաչ,
Դու` գալիքի հուն ոսկե, 
Կենաց ծառի ոստ կանաչ:

